Terugvoer na ASM vergadering ... Gustav Claassen
Algemene Sinode 2011

Die Algemene Sinode vind volgende jaar plaas vanaf 10 tot 14 Oktober 2011. 

Ons weet God Drie-enig het Hom uit liefde aan ons verbind. Ons leef daarom in verbondenheid met God, met mekaar, en met Sy wêreld. Ons is huis- en reisgenote van God en daarom verstaan ons kerk-wees as struktuur én beweging.  Ons is ’n gereformeerde kerk wat bly reformeer, juis daarom soek ons voortdurend saam rondom Woord en belydenis na God se wil vir ons lewe. Ons is deur God geroep en gestuur en daarom volg ons Hom in alles en ons verbeeld en verklank so Sy liefde en Sy hier-wees in die wêreld. Ons vorm deel van die een liggaam van Christus en bly daarom saam groei al is ons verskillend. Ons het mekaar nodig en ons vier ons saamwees voor God juis omdat ons deur God se genade al so ‘n lang pad met mekaar saam loop – ons kan mekaar mos nie nou sommer maar net laat los omdat ons soms verskil nie. 

Nou, hiérdie uitgespelde identiteit van ons behoort ons vergadering en sy verloop in Oktober 2011 te bepaal. 
Natuurlik moet ons aanhoudend ons konteks verreken, maar die kerk mag nie toelaat dat haar agenda deur die media of deur enigiemand of enigiets anders as ons eie verhouding tot ons lewende Here bepaal word nie. Om hierdie rede vergader die uitgebreide moderamen (al die sinodes se moderature saam met die moderamen) gedurende Maart 2011 om die Agenda, fokusareas en prioriteite vir Oktober 2011 te bepaal vanuit ons eie identiteit – vanuit ons verhouding tot ons Here en Vader. 

Natuurlik hanteer die Algemene Sinode se vergadering net sake wat nie elders hanteer kan word nie, maar die vergadering van 2011 sal verder absoluut geloofsonderskeidend moet wees en werk en nie maar net ontaard in ’n besigheidsvergadering, ’n vergadering wat net opdragte aan kommissies en spanne gee en dan herbesoek nie.  
Wanneer ons sê dat die vergadering geloofsonderskeidend moet wees en werk dan bedoel ons dat die Hoofskap van Christus voortdurend sigbaar moet funksioneer met ’n fokus op Hom en Sy wil – juis in ons stil word voor Hom. Onbevange sal ons saam moet luister na die Woord op so ’n manier dat die afgevaardigdes (en almal wat die vergadering volg) met ons uitmekaargaan in blydskap sal kan bely: Ons is oortuig ons het die Here gehoor en ons wil net sê wat ons by Hom gehoor het. Die Heilige Gees en ons het besluit.  

Op die manier behoort die Algemene Sinode in vergadering voortdurend uitdrukking te gee aan ons gemeenskap​like identiteit in terme van belydenis, beleid en roeping terwyl ons ook ons onderlinge verbondenheid vier. 

Daar sal ook ekumeniese sake en publieke getuienis en wat meer op die agenda wees en dit sal voortdurend aangespreek moet word. Op die manier gee ons tog aandag aan sake wat reeds op ons agenda is. Die sake moet hanteer en, waar moontlik, selfs afgehandel word. 

Natuurlik sal daar ook nuwe sake wees wat deur sinodes of bestaande werkgroepe op die tafel gekom het. Daar kan ook sake na vore kom vanuit die vergadering self of van ander kerke of individue of vanaf die leierskap. 

Die sinode sal al hierdie sake visionerend vanuit ons identiteit moet hanteer maar dan sal ons beslis moet prioritiseer volgens ons kapasiteit. Verder sal ons ons besluite en die  uitkomste van ons besluite voortdurend moet evalueer. 

Die ASM se groot wens is dat ons ter vergadering voortdurend bewus sal wees van God se heilige teenwoordigheid veral deur Sy Gees en Woord en in die gemeenskap van  die heiliges. Bid asseblief voortdurend hiervoor. Bid dat Sy Gees ons in ons besluitneming so sal verander dat ons nie net sal besluit wat Hy wil nie, maar veral sal wees soos Hy wil.

Meer oor die Sinode se vergadering:

Plek: Birchwood Konferensiesentrum. 

Datum: 10-14 Oktober 2011.  

Hoe: Geloofsonderskeidend. 

Wie: Die verkose afgevaardigdes 
Diversiteit binne die NG Kerk

Die ASM besef dat die Kerk die afgelope tyd reeds op verskillende vlakke baie ruimte gee vir diversitieit in ons midde. Dis goed so. Dis goed, veral as ons op praktiese vlak vir mekaar ruimte maak soos byvoorbeeld by die samestelling van kerkrade, die bestuur van gemeentes, verskillende soorte musiek, Bybelvertalings en wat meer.

Op ’n dieper vlak is ons besig om ook verskillende spiritualiteite te akkommodeer en te waardeer. Ook dit kan besonder geseënd en verrykend wees. 

Maar nou word ons op die diepste vlak gekonfronteer met teologiese diversiteit. Hierdie teologiese vlak raak die identiteit van ons kerk. Hier sal ons maar met mekaar moet kontrakteer dat ons, as Gereformeerdes, darem maar moet vashou aan ons belydenisskrifte (ook sommer aan die vier sola’s – gratia, fide, Scriptura, Christi) anders werk ons buite ons identiteit. Diversiteit het grense en die belydenisskrifte bleik juis sulke grense te trek. 

Om eerlik binne ons grense te werk help met die waardering van ’n gesonde verskeidenheid eerder as dat dit ’n ongesonde geskeidenheid teweegbring. Laat ons ruimte maak vir hierdie verskeidenheid en laat ons dit opgewonde vier, maar sonder om teologiese “dwalings” ter wille van die vrede te kondoneer.

Met die oog hierop wil die ASM ’n dokument daarstel wat uitspel wat die waardes is waarbinne ons in die kerk diversiteit bedryf en vier. Hopelik sal daar by Oktober se Sinodevergadering al iets hieroor op die tafel wees. 

Kerkhereniging

Die moratorium van die VGKSA op gesprek met die NG Kerk staan steeds. Die wens dat die NGKA en die RCA deel moet wees en deel moet bly van die hele proses, dié staan ook steeds. Die gevolg: ’n Status quo!

Die Wes-Kaap se Sinode gaan die Algemene Sinode in Oktober 2011 versoek om die Belydenis van Belhar te aanvaar. Indien dit so aanvaar word sal elke gemeente en Sinode natuurlik daarna nog, met ’n tweederde​meer​der​heid, approbasie (goedkeuring) moet verleen. 

Artikel 44:1 van die Kerkorde lees:

Die wysiging van die Belydenis kan alleen geskied nadat elke sinode afsonderlik met ’n tweederdemeerderheid én twee derdes van alle kerkrade elk met ’n tweederdemeerderheid ten gunste daarvan besluit het.

Luzanne III in Kaapstad

In 1974 het die Evangeliese en Pinkster kerke onder leiding van Billy Graham vir die eerste keer in Luzanne, Switserland, mekaar ontmoet met, as beslote, doelwit: Die Evangelie orals op elke plek op aarde! Vyf-en-twintig jaar later, 1989, was dit weer so by Manila in die Filippyne.  Die doelwit was steeds: Die Evangelie orals vir almal. 
Toe kom 2010. Meer as 4000 afgevaardigdes uit 198 lande was, met duisende wat elektronies van oor die hele wêreld inskakel, in ons eie Kaapstad. Die NG Kerk was ook daar. Op die voorgrond was veral twee sake: 

· Die radikale verlossingsboodskap van ons Here Jesus Christus.

· Die geregtigheidskwessie, wêreldwyd, vanuit ons Here se unieke verlossingsboodskap. 

Die Kaapstad verklaring (Cape Town Commitment) wat by die geleentheid uitgereik is, sal eersdaags beskikbaar wees vir verspreiding.Wat wonderlik is, is dat hierdie Evangeliese groepering en die ekumeniese groepering van die Wêreld Raad van Kerke baie nader aan mekaar beweeg, wat groot belofte inhou vir die effektiewe bediening deur die kerk van ons Here hier en nou op aarde. 

Verlede week het Ernst Muller verslag gelewer oor sy belewenis van die byeenkoms.
Kerkbode

Die Kerkbode se redakteur, Anton Pienaar, se kontrak verstryk die einde van die jaar. Hy het besluit om nie die kontrak te hernu nie. 
Eenheidsargief

Die Algemene Sinode gaan in September 2011 aan die eenheidsargief onttrek, waarna daar op ’n nuwe manier kontraktueel gehandel sal word met die argivalia van die Algemene Sinode. 
Die sentralisering van gemeentelike registers

Die ASM besluit om nie met die Sentralisering van Gemeentelikeregisters voort te gaan nie. Alhoewel daar nie nou meer sentralisering sal wees nie versoek die ASM nogtans alle diensverskaffers om hulle programme so uit te brei dat dit vir hulle kliënte (gemeentes) moontlik sal wees om lidmaatskapsbewyse oor te plaas. In die proses moet die programme steeds voldoen aan die kerkordelike vereistes vir ons registerstels. 
Kerkspieël 2010

Van die 120 vraelyste wat vanjaar deur Kerkspieël aan gemeentes in Noord Transvaal uitgestuur is, het nog nét 37 gemeentes se vraelyste teruggekom. Die ASM vra mooi dat die ander 83 tog maar asseblief so gou doenlik moet inkom. In ons beter verstaan van tendense in die Noordlike Sinode is hierdie inligting baie belangrik, stuur dit sou gou as moontlik aan.
(Met dank aan Verskil-nuusbrief van Noordelike Sinode)

